
Menningar- og ferðamálasvið f.h. Reykjavíkurborgar kt. 530269-7609 og Jazzhátíð Reykjavíkur, kt. 

610591-1409, gera með sér svofelldan: 

SAMSTARFSSAMNING 

um fjárstuðning Reykjavíkurborgar við Jazzhátíð Reykjavíkur á tímabilinu 1. janúar 2021 til 31. 

desember 2023. 

 

1. gr. Markmið og framlag Reykjavíkurborgar 

Meginmarkmið með stuðningi Reykjavíkurborgar við Jazzhátíð Reykjavíkur er að: 

- hlúa að fjölbreytileika í íslensku tónlistarlífi 

- vekja athygli á og kynna íslenska jazztónlistarmenn hér á landi og erlendis 

- tryggja samfellu og framþróun í árvissri hátíð sem laði að sér gesti til borgarinnar 

Á samningstímanum skuldbindur Reykjavíkurborg sig til að greiða Jazzhátíð Reykjavíkur fjárhæðina  

kr. 3.500.000 árlega á tímabilinu 2021-2023. 

Greiðsla framlags skiptist þannig á ári hverju: 

kr. 1.000.000 1.-3. hvers eftirtaldra mánaða, mars, júní og september  

kr.  500.000 1.-3. nóvember 

Framlag borgarinnar greiðist inn á bankareikning Jazzhátíðar Reykjavíkur nr. 130-26-801409. 

Framlög Reykjavíkurborgar vegna áranna 2022 og 2023 eru með fyrirvara um samþykkt 

fjárhagsáætlunar þeirra ára. Verði gerð umtalsverð breyting til lækkunar á fjárveitingu til samningsins 

á fjárhagsáætlun taka aðilar upp viðræður um aðlögun samstarfsins að breyttri fjárveitingu.  

 

2. gr. Forsaga, markmið og framlag Jazzhátíðar Reykjavíkur 

Jazzhátíð Reykjavíkur hefur verið haldin árlega síðan 1990 og á þeim tíma hefur orðið mikil efling á 

sviði jazztónlistar á Íslandi. Stefna hátíðarinnar er að sýna mikla breidd og að höfða til sem flestra, 

þannig að hugtakið jazz er á hátíðinni, notað í víðum skilningi sem er í takt við þá skörun sem hefur 

orðið á ýmsum tónlistarstefnum við jazztónlist í seinni tíð.  

Markmið Jazzhátíðar Reykjavíkur er  

- að bjóða áhorfendum og gestum upp á fyrsta flokks jazz- og spunatónlist, bæði innlenda og 

erlenda. Jazzhátíð Reykjavíkur er stærsti viðburður á Íslandi sem setur þessa tegund tónlistar 

í öndvegi og markmiðið er að vera á pari við sambærilegar hátíðir í nágrannalöndum okkar og 

í Evrópu hvað gæði og umgjörð varðar. 

- að búa til fyrirmyndarvettvang fyrir íslenskt tónlistarfólk til að flytja sína tónlist fyrir innlenda 

jafnt sem erlenda áheyrendur og auka möguleika þess á að koma sér á framfæri erlendis með 

því að bjóða hingað fagaðilum úr geiranum að utan.  

- að kynna Reykjavík sem kraumandi tónlistarborg þar sem jazz- og spunatónlist á sinn sess og 

gera borgina sýnilegri sem spennandi áfangastað til að heimsækja.   

- að styðja við samstarf innlendra og erlendra listamanna sem oft skilar sér í auknu 

tónleikahaldi íslensks tónlistarfólks erlendis. Aukin alþjóðleg samskipti stuðla að aukinni 



dreifingu íslenskrar tónlistar um allan heim. Að brúa bilið milli yngri og eldri eða reyndari 

jazzleikara. 

- að leitast við að leiðrétta kynjahallann eins og kostur er þegar kemur að vali á atriðum á 

hátíðina. 

Jazzhátíð Reykjavíkur skuldbindur sig til að skipuleggja og framkvæma hátíð sem fer fram á u.þ.b. viku 

ár hvert (lok ágúst og/eða byrjun september). Einnig er um að ræða þátttöku Jazzhátíðar í evrópsku 

samstarfi Europe Jazz Network, samstarf við menningar- og ferðamálasvið, Tónlistarborgina 

Reykjavík, ÚTÓN og markaðssetningu hátíðarinnar erlendis.  

 

3. gr. Ábyrgð 

Jazzhátíð Reykjavíkur ber ábyrgð á að starfsemi hátíðarinnar fullnægi kröfum um fagmennsku og 

gæði. Jazzhátíð Reykjavíkur ber ábyrgð á skuldbindingum sem hátíðin eða aðilar á hennar vegum 

stofna til í tengslum við þennan samning. Jazzhátíð Reykjavíkur er með öllu óheimilt að framselja 

greiðslur samkvæmt samningi þessum til þriðja aðila og setja hann með öðrum hætti til tryggingar 

fjárskuldbindingu. 

 

4. gr. Kynningarmál 

Á öllu kynningarefni Jazzhátíðar Reykjavíkur hérlendis jafnt sem erlendis, skal koma fram að Jazzhátíð 

Reykjavíkur sé styrkt af Reykjavíkurborg og skal Jazzhátíð Reykjavíkur birta merki Reykjavíkurborgar á 

kynningarefni sínu.  

 

5. gr. Samskipti og eftirlit 

Skrifstofa menningar- og ferðamálasviðs Reykjavíkurborgar er tengiliður samningsins við Jazzhátíð 

Reykjavíkur. Samráðsfundir samningsaðila skulu haldnir í maí eða júní ár hvert 2021-2023, þar sem 

farið verður yfir framkvæmd samningsins og tillögur að áherslum Jazzhátíðar Reykjavíkur fyrir 

komandi starfsár. Skrifstofustjóri menningarmála skal boða til fundanna. Jazzhátíð Reykjavíkur skal á 

árlegum fundum leggja fram áætlun um rekstur og starfsemi yfirstandandi árs og árituðum 

ársreikningi fyrra árs. 

 

6. gr. Vanefndir og meðferð ágreinings 

Telji Jazzhátíð Reykjavíkur hættu á að geta ekki uppfyllt samningsbundnar skyldur sínar skal tengilið 

Reykjavíkurborgar, skrifstofu menningar- og ferðamálasviðs, tilkynnt um það skriflega án tafar. Ef ekki 

tekst að endurskoða verkefnaáætlun þannig að markmiðum samningsins verði náð, er 

Reykjavíkurborg heimilt að fella niður greiðslur þar til Jazzhátíð Reykjavíkur hefur sýnt fram á að hún 

muni standa við samningsbundnar skyldur sínar samkvæmt ákvæðum samningsins, en að öðrum 

kosti rifta samningnum. Ef sýnt þykir að framlag Reykjavíkurborgar hafi verið notað í öðru skyni en 

samkvæmt samningi þessum, áskilur Reykjavíkurborg sér rétt til að krefjast endurgreiðslu framlagsins 

að hluta eða öllu leyti eða rifta samningnum.  

 

 



7. gr. Gildistími 

Samningur þessi er gerður í samræmi við samþykkta fjárhagsáætlun Reykjavíkurborgar 2021 er 

samþykkt var í borgarstjórn þann 15. desember 2020. Samningurinn gildir til 31. des. 2023. 

Samningurinn er gerður í tveimur samhljóða eintökum og heldur hvor samningsaðili sínu eintaki.  

 

8. gr. Breytingar á samstarfssamningnum 

Samningur þessi er lýsing á samningssambandi aðila, réttindum þeirra og skyldum og gengur framar 

fyrri skuldbindingum, munnlegum og skriflegum eða öðrum samskiptum. Viðbætur við samning skulu 

vera skriflegar og undirritaðar af samningsaðilum. 

 

9. gr. Staðfesting og meðferð ágreiningsmála 

Samningurinn er gerður með fyrirvara um samþykkt borgarráðs og samþykkt fjárhagsáætlunar 

Reykjavíkurborgar vegna áranna 2022 og 2023. Rísi mál út af samningi þessum skal það rekið fyrir 

Héraðsdómi Reykjavíkur. 

 

Öllu framangreindu til staðfestu rita forsvarsmenn aðila nöfn sín undir samning þennan. 

 

Reykjavík,  x. febrúar 2021 

 

 

F.h. Reykjavíkurborgar      F.h. Jazzhátíðar Reykjavíkur 

 

 

 

Vottar að réttri dagsetningu og undirskrift: 

 


